
Aningaasaqarnermut Ataatsimiititaliap suliaq nr. 01.31.06/06-00190 pillugu 

sisamanngornermi ulloq 14. september 2006-imi aalajangiinera pillugu 

Naalakkersuisunut ilisimatitsineq. 

(Naalakkersuisut ulloq 7. september 2006-imi aalajangernerat) 

 

 

Alluitsumi (Lichtenau) tulattarfiliassaq nutaaq 
 

 

Naalakkersuisut inassutigaat, 

kontomi pingaarnermi 87.43.10-mi, Umiarsualivinnut tunngasumi, suliassamut nr. 

017.24.109-mut, Alluitsumi tulattarfimmut nutaamut tunngasumut, aningaasaliissutit 

2.800.000 kr.-inik amerlineqassasut. 

Kontomi pingaarnermi 80.00.01-imi, Nuussinissanut sillimmatinut tunngasumi, ani-

ngaasaliissutit 2.300.000 kr.-inik ikilineqassasut. 

Kontomi pingaarnermi 80.00.80-mi, Aningaasanut suliniutinik aallartitsinissamut 

sillimmatinut tunngasumi, aningaasaliissutit 500.000 kr.-inik ikilineqassasut. 
 

  

Aningaasaqarnermut Ataatsimiititaliap oqaaseqaatai 

Nukinnginnartumik suliarinninnissaq qinnutigalugu Naalakkersuisut suliassaq matumani 

pineqartoq nassiuppaat. Aningaasaateqarfiup RealDaniap Alluitsumi takornarianut 

atortulersuinissaq siunertaralugu illutoqqat eriagisat iluarsaanneqarnissaannut 12,7 mio. kr.-

inik atugassiinissamik neqerooruteqarnera nukinnginnartumik suliarinninnissamik 

kissaateqarnermut tunngaviuvoq. Tamatumanili piumasaqaataalluni attaveqaatinik 

pisariaqartinneqartunik, tassungalu ilanngullugu tulattarfimmik Namminersornerullutik 

Oqartussat pilersitsinissaat. 2006-imi septembarip qaammataata naannginnerani 

neriorsuiffigineqarnissaq RealDaniamit kissaatigineqarpoq. 

 

Aningaasat qinnuteqaatigineqartut tamakkerlugit 2006-imi atorneqarnissaat Naalakkersuisunit 

naatsorsuutigineqanngilaq, taamaattumillu taakku ilaat Sanaartugassanut Iluarsagassanullu 

Aningaasaateqarfimmi uninngasuutigineqassallutik. Periuseq taanna Aningaasaqarnermut 

Ataatsimiititaliamit tunngaviusumik isigalugu naleqquttutut isigineqanngilaq. Tassunga 

taarsiullugu aningaasat 2006-imi pisariaqartinneqartut Naalakkersuisunit 

qinnutigineqarsimasariaqaraluarput sinnerilu 2007-imi aningaasanut inatsimmi 

immikkoortinneqassasut siunnersuutigineqarluni. Akerlianilli aningaasaliissuteqarnissamik 

qinnuteqaatip matumani pineqartup Aningaasaqarnermut Ataatsimiititaliamit 

akuersissutigineqarnissaata inassutiginissaa pisariaqartoq Naalakkersuisut erseqqissaatigaat, 

taamaattoqanngippammi aningaasaateqarfik neriorsuummik pituttugaasumik 

tunineqarsinnaassanngimmat. Tassunga atatillugu Aningaasaqarnermut Ataatsimiititaliamit 

oqaatigineqassaaq Naalakkersuisut neriorsuummik tunisigaangata tunngaviusumik isigalugu 

aningaasaliinissamik oqartussaasut akuersissuteqarnissaat tunngavissaatillugu tamanna 

pisarmat. Taamatut pisortatigoortumik suliamut aalajangersimasumut tunngatillugu 

akuersissuteqarnissaq 2006-imi ilassutitut aningaasaliissutinut inatsisip 

akuersissutigineqarnerani aatsaat pissinnaassaaq. 

 

Tamatuma saniatigut sanaartugassatut suliassat ukiut arlallit ingerlanneqartussat pillugit 

sanaartortunik Naalakkersuisut ilisimasat malillugit pituttugaasunik 

isumaqatigiissuteqartarput, taamaattoqartillugu sanaartugassatut suliassamut aningaasaliissutit 

tamakkiisut aallaqqaataanilli Sanaartugassanut Iluarsagassanullu Aningaasaateqarfimmut 

ilineqarnissaat pisariaqarneq ajorpoq. Akerlianilli sanaartugassatut suliassanut ingerlasunut 

(siusinnerusukkut aalajangiiffigisanut missingersuusioriikkanullu) aningaasaliissutissat 

naammaqqissaartut ukiumoortumik aningaasanut inatsisini immikkoortinniarneqartarput! 

 

(1) Apeqqummut uunga Naalakkersuisut itisilerutaasumik oqaaseqaateqarnissaat 

ataatsimiititaliamit qinnutigineqassaaq. 

 

Nittartakkamini uani RealDania ilaatigut allappiq www.realdania.dk:  

”Inatsisilerinerup tungaanit isigalugu aningaasaateqarfiusimanngisaannarpugut. 

Peqatigiiffiuvugut iluanaarniutigalugu aningaasaliisarnertigut aningaasarsiortut 

ajunngitsuliorniutitullu ikiuiniarnernut aningaasanik atuisartut. … (Inatsisartut 

Allattoqarfiannit nutsigaq) 

 

(2) Taakku marluk arlaat sorleq Alluitsumi suliniuteqarnermi aallunniarneqarnersoq 

paasissutiissiisutigineqassasoq Aningaasaqarnermut Ataatsimiititaliamit kissaatigineqarpoq. 

Tassunga ilanngullugu makku paasissutissiissutigineqarnissaat kissaatigineqarpoq: 

 Assersuutigalugu Alluitsumi illut taarsiullugu atorneqarsinnaanissaat peqatigiiffimmit 

piumasaqaatigineqarsimava? 

 Suliniutip ingerlanneqarneratigut Alluitsumi eqqaaniluunniit atortulersuutit 

atornissaannut innuttaasut mattunneqassappat illullu ullumikkut kikkunnit 

pigineqarpat? 

 Suna tunngavigalugu suliaq matumani pineqartoq pinngorpa? 

 

Iluarsaanermik suliaq Qaqortumi Sulisartut Højskoliannit aqunneqassasoq qinnuteqaammi 

allassimavoq. (3) Iluarsaanermik suliassap aqutsiviginissaanut højskoli qanoq 

tunngavissaqarpa suliassarlu pisortanit qanoq nakkutilliivigineqassava? 

Tapeeqataasussaajunnartut allat eqqarsaatigalugit suliassamut aningaasaliussat sapinngisamik 

akisussaassuseqarnerpaamik naapertuunnerpaamillu atorneqarnissaasa pingaaruteqarnera 

tunngavigalugu taama apeqquteqartoqarpoq. 

 

Alluitsumi atortulersuutit ilaqutariinnik katsorsaanermut siusinnerusukkut atorneqarsimasut 

Aningaasaqarnermut Ataatsimiititaliamit ilisimaneqarpoq. (4) Suliassaq matumani pineqartoq 

aqqutigalugu atortulersuutit ilaqutariinnut katsorsaanermut atorneqaqqissinnaanerat 

mattunneqarpa, tassungalu atatillugu Naalakkersuisut qanoq isumaliuteqarsimappat? 

 

Kiisalu attaveqaatinik pisariaqartinneqartunik, tassungalu ilanngullugu tulattarfimmik 

Namminersornerullutik Oqartussat pilersitsinermikkut tapeeqataassasut Aningaasaqarnermut 

Ataatsimiititaliamit maluginiarneqarpoq. (5) Suliassap nassatarisaanik attaveqaatinik 

pilersitsinermut aningaasartuuteqarnerunissap naatsorsuutigineqarsinnaaneranik tamanna 

kinguneqassava?  

 

Aningaasaqarnermut Ataatsimiititaliap aalajangiinera 

Oqaaseqaatit siuliani allassimasut innersuussutigalugit Naalakkersuisut inassuteqaataasa 

isummerfiginissaat Aningaasaqarnermut Ataatsimiititaliap kinguartippaa. Suliaq 

nukinginnartutut Naalakkersuisunit nalunaarneqarsimammat apeqqutinut siuliani 

allassimasunut Naalakkersuisut akissuteqaataata sapinngisamik piaarnerpaamik tigunissaa 

http://www.realdania.dk/

ataatsimiititaliamit qinnutigineqarpoq. Naalakkersuisut akissuteqaataat kalaallisut danskisullu 

allaganngorlugu taamatullu qarasaasiakkut uunga nassiuteqquneqarpoq: nch@gh.gl. 

 

 

 

Inussiarnersumik inuulluaqqusillunga 

 

 

 

Ellen Christoffersen 

Aningaasaqarnermut Ataatsimiititaliami siulittaasoq 


